Nafarroako Parlamentuko Mahaiak, 2010eko urriaren 11n egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita gehiago itxaron gabe elkarrizketak has ditzan, NUPen Medikuntzako gradu-ikasketak, bai eta jadanik eskatutako beste titulazio batzuk ere, ezartzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2010eko urriaren 11n

MOZIOAREN TESTUA

Patxi Zabaleta Zabaletak eta Maiorga Ramírez Errok, Nafarroa Bai parlamentu-taldeko eledunek, Legebiltzarreko Erregelamenduaren 195. artikuluaren eta hurrengoen babesean, honako mozio hau aurkeztu dute, Osoko Bilkuran eztabaidatu eta bozkatzeko:

Hamasei hilabete igaro dira Parlamentu honek Nafarroako Unibertsitate Publikoan medikuntzako ikasketak ezartzearen bideragarritasuna aztertzeko lan-talde bat eratzea onetsi zuenetik. Ondoren, lan-taldea abian jarri gabe ere, beste lan-talde bat eskatu eta onetsi zen, Nafarroako Unibertsitate Publikoaren epe ertaineko eta luzeko helburuak eta planak aztertzeko, Europako goi mailako hezkuntza gunearen beharrizanen testuinguruan bigarren bultzada bat emanez. Azken emaitza izan da, hamasei hilabeteren buruan, abiatu ere ez dela egin, eta, okerragoa dena, ez dagoela abian jartzeko itxaropenik.

Gizartearen eta Nafarroako Unibertsitate Publikoaren beharrizanak eta eskariak ikusita, Nafarroa Bairen jarrera izan da gure unibertsitatearen gaitasuna sustatzea eta aldeztea egoki iritzitako graduak, graduondoak nahiz gainontzeko tituluak eskaintzeko, eta Nafarroako Gobernuak eta Nafarroako Unibertsitate Publikoak ados jarri behar dutela, behingoz hori gauzatzeko.

Hori dela-eta, parlamentu-talde honek ondoko erabaki proposamena aurkeztu du:

Nafarroako Parlamentuak Nafarroako Gobernua premiatzen du luzamendutan ibili gabe has ditzan elkarrizketak, NUPen medikuntzako graduko ikasketak, bai eta jada eskatutako beste batzuk eta aipatu unibertsitatearen garapenerako egokitzat jotzen diren bestelako titulazio batzuk ere, ezartzeko prozesua abiarazte aldera.

